
మితిలేని మెఱుఁగుమే నితరుకౌఁగిటి కిచ్చి

నప్పుడే చనదె మహాభిమాన

మతనిఁ గన్మొఱఁగి యీగతి జారుఁబొందిన

సుద్దెఱింగిన రాజు బుద్ది చెప్పు

తే. నింత యేమిటి కాజారుఁ డేలు టెంత

తెవులుగొన నమ్మరాదంచుఁ దెలిసికొనరె

యకట తిమిరంపునిండుప్రాయంబు కతన

నెఱుఁగ రింతియెకాక రాకేందుముఖులు. 555



ఉ. అమ్మహిళలలో లలామ వినుమాగతి జారులఁ గోరి కానికా

ర్యమ్మగునైన మాకొలమురాధకు వచ్చినదూఱు నాకు రా

నిమ్మని నిశ్చయించి యెదురింటి గుణార్ణవనామధేయునిం

గ్రమ్మినబాళినంటి యెలప్రాయము చూఱలొసంగె వానికిన్. 556



సీ. ఒక తెల్వి వొడము నయ్యొఱపులాఁడికిఁ గమ్మ

తమ్మియందము గ్రమ్ము నేమొగమున

నొకనవ్వు వొడము నయ్యురగవేణికి మిన్న

గన్న కెంపులవన్నె చిన్నిమోవి

నొకతళ్కు వొడము నయ్యువిదమిన్నకు మంచి

యంచగుంపులసంచు మించునడల

నొకనీటు వొడము నయ్యురునితంబకు మేటి

రంగుబంగరపుబెడంగు మేన

తే. నత్తయానతి మజ్జిగ లమ్మువేళ

దానిదారున నీక్షించె నేని యింక

జాలిమాటలు తలమీఁది చల్లకడవ

పడుటసైతము నెఱుఁగ దప్పడఁతి యపుడు. 557

		 ఈ పేజీలో చివరి మార్పు 7 జూలై 2020న 01:02కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

